
Dankar ut kjendisane 
Trudde du ein må vere vaksen eller kjendis for å verte ein populær bloggar? Tru om att. 
Emilie Nereng er 13 år og bloggen hennar er meir populær enn bloggen til Lene Alexandra og 
Helene Rask. 

 
Figur 1: Emilie Nereng er 13 år, går i 9.klasse i ungdomsskolen og har ein blogg som er meir populær enn 
bloggen til Helene Rask og Lene Alexandra Øien i tillegg til fleire andre kjendisar. Her viser ho fram 
bloggen sin på blogg.no. 
 
Steinar Sund 
Heilt øvst blant dei mest populære bloggane på blogg.no finn du bloggen til <3 Voe. Han 
tilhøyrer 13 år gamle Emilie Nereng frå Hønefoss. Ho har blogga sidan mars i år og har 70-
90000 oppslag på bloggen sin kvar einaste dag og har rundt 30 000 unike lesarar dagleg.  
Kvar dag får ho 100-2000 kommentarar frå lesarane sine, i tillegg til masse mail og helsingar 
som ho må svare på. Bloggen hennar er den mest populære av totalt 300 000 bloggar. 
- Eg starta å blogge sidan alle venninnene mine dreiv med det. Eg ville prøve litt og vart 
litt hekta, fortel Emilie med eit smil. Ho bloggar ikkje om noko spesielt, men skriv om alt 
mogleg, frå jentekveldar med frukost og kakao-søl til brun-lotion frå L’oreal frå tax-free-en 
og om kommentarar ho har fått frå kjendisar som Trine Grung.  
- Eg skriv om svært ulike ting, det er nesten som ein dagbok på nettet, eg skriv om det 
eg tenkjer på og det eg gjer, seier ho. 
 Det at  bloggen hennar har vorte såpass populær trur ho har noko med alderen hennar å 
gjere. 
- Det eg skriv om treffer heilt andre aldersgrupper enn det dei andre skriv om, trur ho. 
Likevel vedkjenn ho at det ikkje bare er ungdomar på hennar alder som les blogg-innlegga 
hennar. 
- Dei fleste er nok på min alder, men det er faktisk og mange eldre som les dei, seier ho. 
No opplev ho ofte at folk kjenner henne att på gata, og det synst ho er bare gøy. 
- Det er og gøy å få tilbakemeldingar på det eg skriv, veldig mange er inne og 
kommenterer, seier ho. 



 Kor mange kommentarar ho får, avheng litt av kva type innlegg ho skriv. Ho legg ut 
fleire innlegg kvar dag og er det vanlege innlegg, får ho rundt 500 kommentarar dagleg. Når 
ho legg ut konkurransar, kan talet kome opp i eit par tusen.  

 
Figur 2: Emilie Nereng har frå 70-90 000 lesarar på bloggen sin kvar einaste dag og må svare på mail og 
helsingar frå mange lesarar. 
 
Tek mykje tid 
 Det er likevel ikkje bare hyggelege kommentarar ho får. Det hender av og til at 
kommentarane ikkje er særleg positive. Ho har og opplevd at nokre lagar falske profilar med 
hennar namn og skriv stygge kommentarar som liksom kjem frå henne. Slikt tek ho seg nær 
av. 
- Det har hend at nokon har påstått at dei er kjærasten min, seier ho. Ho hadde eit 
innlegg på bloggen sin om desse problema, og etter det vart mange av desse kommentarane 
sletta. 
 Til trass for desse opplevingane, synst ho blogginga er svært morosam. Alt det 
positive overskyggar dei negative tinga. 
 Likevel vedkjenn ho at blogginga tek mykje tid. 
- Eg må svare på diverse mail, lage innlegg, ta bilete og oppdatere bloggen kvar einaste 
dag. Eg prøver å få inn tre innlegg kvar dag, seier ho. Det er ikkje noko stort problem for 
henne å finne noko å skrive om. 
- Av og til får eg mange idear. Eg skriv ned ideane mine etter kvart som dei kjem. Eg 
har ei bok oppe med idear, seier ho. 
 Dei fleste lesarane hennar kjem frå Noreg, men ho har faktisk nokre lesarar i Sverige 
og Danmark og. Ho synst det er veldig gøy å danke ut kjendisane. 
- Dei er jo vaksne og skriv for vaksne. Det har mykje å seie, trur ho. 
 
Ver deg sjølv! 
 Det er fleire ting som er viktige om du vil få ein populær blogg 



- Først og fremst må du vere deg sjølv, du må tore å seie kva du meiner, seier ho. 
Dessutan trur ho det er viktig å sjå på blogginga som noko som er gøy, ikkje som noko du må 
gjere. 
 Ho trur ho har lært ein god del av blogginga si. 
- Eg har lært ein del norsk grammatikk. Dessutan synst eg at eg har lært mykje om 
diverse data-ting, seier ho. 
 Den kreative ung-jenta driv ikkje bare med skole og blogging. Ho har og ein del andre 
interesser. 
- Eg driv med dans tre timar i veka, mest hip-hop og ragga jam, seier ho. 
 Emilie går i 9.klasse på Veienmarka ungdomsskole i Hønefoss. Ho veit enno ikkje kva 
ho skal gjere i framtida. 
- Eg vil eigentleg verte lege, men eg veit ikkje enno, seier ho og synst det er langt fram 
enno. 
  Skolen ser positivt på blogginga hennar og ser at ho har forbetra seg i norsk. Foreldra 
er og positive, men let det ikkje gå utan kontroll. 
- Mamma er nesten som ein sekretær for meg. Ho kontrollerer kva eg skriv og sjekkar 
kommentarane eg får, seier ho. 
 Du kan lese Emilie sin blogg her: http://voe.blogg.no/ 

 
Figur 3Emilie Nereng synst ho lærer mykje av å blogge. I følgje læraren har ho forbetra seg i norsk sidan 
ho starta med blogging i mars. 
 
Bilettekstar: 
1: Emilie Nereng er 13 år, går i 9.klasse i ungdomsskolen og har ein blogg som er meir 
populær enn bloggen til Helene Rask og Lene Alexandra Øien i tillegg til fleire andre 
kjendisar. Her viser ho fram bloggen sin på blogg.no. 
2: Emilie Nereng har frå 70-90 000 lesarar på bloggen sin kvar einaste dag og må svare på 
mail og helsingar frå mange lesarar. 
3; Emilie Nereng synst ho lærer mykje av å blogge. I følgje læraren har ho forbetra seg i norsk 
sidan ho starta med blogging i mars. 



4: Det er viktig å oppdatere bloggen. Det gjer ho kvar dag med stadig nye innlegg og bilete. 
Likevel har ho tid både til skole og dansing tre timar kvar veke. 


